
PREDMET: Vijećnička pitanja i inicijative, dostavlja se 

Na 3. radnoj sjednici Općinskog vijeća općinski vijećnici postavili su nekoliko vijećničkih 
pitanja odnosno pokrenuli su vijećničke inicijative sljedećeg sadržaja: 

a) Vijećničke inicijative 

-vijećnica Azra Čomor- 
 
1. Molim vas za dostavu informacije, u kojoj fazi je realizacija izgradnje objekta kulturnog sadržaja 
na dijelu otkupljenog zemljišta odnosno kuće u ulici Smaila Šikala broj 54. 
 
Obrazloženje: Prema informacijama kojim raspolažem, objekat u ulici Smaila Šikala broj 54 upisan je 
kao posjed Općine Novi Grad Sarajevo, na parceli označenoj kao K.Č. broj 2387/1 i 2387/2 K.O. 
Novo Sarajevo IV (PL1435). Objekat je otkupljen prije nekoliko godina od strane Općine Novi Grad 
Sarajevo, te od tad do danas nisu poduzete radnje na pomenutoj parceli. Stambeni objekat je zapušten, 
u toku ljetnog perioda dolazi do pojave glodara, te građani koji žive u neposrednoj blizini objekta 
strahuju od opasnosti koja dolazi iz istog. U prošloj godini nakon zahtjeva od strane MZ „Alipašin 
Most I“, Služba civilne zaštite Općine Novi Grad Sarajevo i JP „Lokom“ izvršilo je čišćenje i 
uređenje prostora, međutim mišljenja sam da je potrebno u što kraćem vremenskom periodu pokrenuti 
aktivnosti na uklanjanju objekta i čišćenju predmetne parcele. Ovim putem vas molim da mi dostavite 
informaciju šta je planirano i u kojem vremenskom periodu će biti pokenute aktivnosti na traženom. 
 
 
2. Molim vas za dostavu informacije kada je u planu da se započnu radovi na rekonstrukciji 
podzemnih instalacija (vodovodne, kanalizacione i separatne mreže) u ulici Smaila Šikala? 
 
Obrazloženje: S obzirom da se u proteklih par godina u okviru Budžeta izdvajaju određena sredstva 
kada je u pitanju ulica Smaila Šikala, a da nisu pokrenute aktivnosti na rekonstrukciji i uređenju 
pomenute ulice, molim vas za dostavu informacije u kojoj fazi je rekonstrukija i da li je urađena 
projektna dokumentacija za gore navedeno. 
 
 
 
 
 
 
 



3. Molba da se proslijedi upit prem JU „Djeca Sarajeva“ u vezi ukidanja jasličke grupe u vrtiću 
„Umihana Čuvidina“, odnosno zašto već dvije godine na EMIS sistemu nema mogućnost apliciranja 
djece starosne dobi koja bi trebala da budu u jasličkoj grupi. 
 
Obrazloženje: Kada je u pitanju upis djece u vrtić „Umihana Čuvidina“, već dvije godine roditelji se 
susreću sa problemom upisa djece u jasličku grupu, iz razloga što ta mogućnost nije dozvoljena putem 
EMIS sistema, te su roditelji izloženi otežavajućim okolnostima da ukoliko imaju dvoje djece 
različitog uzrasta, dijete koje pripada jasličkoj grupi mora biti upisano u vrtić koji je na drugom kraju 
općine. 
                   
 

-vijećnik Bojan Vučković- 

1.Mobilna njega za starije osobe – usluga kućne njege 

Obrazloženje: 

U skladu sa analizom starosne strukture stanovništva u BiH procjene su da će broj građana iznad 65 
godina života iznositi čak 40% ukupne populacije u narednih 50 godina. Činjenica je da sve veći broj 
stanovnika zavisi o nekoj vrsti pomoći, kako drugih članova porodice a u konačnici društva pa se 
ovakvom vrstom pomoći i podrške – mobilnom njegom za starija lica u potrebi omogućava ostanak u 
vlastitom domu a i prevenira institucionalizacija. Usluge kućne njege uključuju medicinsku asistenciju 
i njegu, usluge lične higijene, higijene životnog prostora, olakšavanje svakodnevnih obaveza kroz 
potrebne aktivnosti kupovine namirnica, plaćanja računa, odlazaka kod ljekara, nabavke lijekova.  

U Kantonu Sarajevo postoje organizacije koje se bave pružanjem ovih vrsta usluga od strane obučenih 
njegovatelja pa se putem javnog poziva treba dati prilika za omogućavanjem ove vrste usluge 
stanovnicima u potrebi naše opštine. 

TRAŽIM IZJAŠNJENJE NA NAVEDENU INCIJATIVU te pozivam vijećnike da podrže ovu 
inicijativu, kako bi se bar malo pomoglo i olakšao život našim sugrađanima treće životne dobi. 

 

2. Uvođenje Granta za jednokratnu novčanu pomoć penzionerima Opštine Novi Grad Sarajevo  

Obrazloženje: Ova inicijativa ima za cilj pomoć i olakšavanje materijalnog položaja pripadnika treće 
životne dobi - stanovnika Opštine Novi Grad Sarajevo. Uz skoro svakodnevni rast cijena svih životnih 
namirnica, osobe treće životne dobi spadaju u veoma ranjivu skupinu i nose se sa nizom problema od 
loše ekonomske situacije, veoma niskih primanja i izrazito visokih troškova života koji oblikuju njihovu 
svakodnevnicu. Dok se mnogi od njih bore za obezbjeđenje osnovnih životnih potreba, pitanje penzija 
i socijalne zaštite postaje sve hitnije. Jedan od najvećih problema sa kojima se penzioneri suočavaju 
jeste nedovoljna visina penzija. Mnoge penzije su ispod minimalnog životnog standarda, što 
penzionerima otežava pokriće troškova stanovanja, hrane i zdravstvene zaštite. Prosječna penzija u 
FBiH ne prati rast troškova života, što dovodi do sve većeg nezadovoljstva među starijom populacijom. 
TRAŽIM IZJAŠNJENJE NA NAVEDENU INCIJATIVU te pozivam vijećnike da podrže ovu 
inicijativu, kako bi se bar malo pomoglo i olakšala teška ekonomska situacija našim sugrađanima treće 
životne dobi. 

 

 

 

 



3.Izgradnja centra za zdravo starenje na lokalitetima naselja Otoka, Staro Hrasno i Čengić Vila 

Obrazloženje: To su dnevni centri u kojima se osobe starije životne dobi okupljaju, druže i sudjeluju u 
organiziranim kursevima i aktivnostima, kao što su preventivno-korektivna gimnastika, likovna sekcija, 
kreativne sekcije za izradu tradicionalnih rukotvorina, učenje rada na računaru i stranih jezika, sportske 
aktivnosti, muzička sekcija i kulinarska sekcija. Trenutno postoji 17 centara u devet općina u BiH, dok 
se još jedan planira otvoriti do kraja 2025. godine. 

 

-vijećnik Adis Šahmanija- 

1. Podnosim inicijativu da se na sportskom igralištu u ulici Franje Kluza izvrši zamjena dotrajale 
podloge.  
Trenutna podloga na sportskom igralištu je u jako lošem stanju i korisnici su u stalnoj opasnosti od 
povrde, a to su najvećim dijelom djeca koja se svakodnevno okupljaju na tom igralištu i provode svoje 
slobodno vrijeme. 
 
2. Iniciram izgradnju spomen obilježja/hair česme koja se nalazi na samom ulazu u Naselje heroja 
Sokolje, a koja je nastala prije samog naselja i bila je uvijek izvor života za sve stanovnike ovog dijela 
naše općine. Pomenuta česma je bila jedini izvor prije i samog gradskog vodovoda u naselju, a pogotovo 
je imala veliki značaj u ratnim danima, jer je to izvor koji nikada nije presušio. Građani i danas koriste 
vodu sa ove česme zato je potrebno je očistiti i urediti. Česma se nalazi na samom ulazu u naselje i 
simbol je ovog naselja. 
 
3. Podnosim inicijativu da se postavi znak na ulazu u Naselje heroja Sokolje sa punim nazivom naselja. 
 
4. Podnosim inicijativu za izgradnju pješačke staze prema džamiji Teftedarijin do. 
Da bi olakšali dolazak dzematlija iz ulice Humačka ploča potrebno je uraditi pješačku stazu u dužini 
30-40 metara. 
 
5. Podnosim inicijativu za postavljanje rasvjetnog tijela neposredno iznad spomen obilježja Safetu 
Isoviću u naselju Zabrđe. 
S obzirom da se u večernjim satima na tom mjestu okupljaju osobe sumnjivog morala, molim da se ovo 
mjesto osvijetli kako bi zaštitili sam spomenik i njegovu urednost. 
 
 
 

-vijećnica Selma Alić - 
 
 
Podnosim inicijativu za postavljanje rukohvata u dijelu ulice Smaila Šikala, tačnije početak uspona 
ulice broj 99 do broja 105 sa lijeve ili desne strane ulice. 
Obrazloženje: Rukohvati su potrebni jer ulica u većem usponu što otežava kretanje po lošijim 
vremenskim uslovima djece školskog uzrasta i građana treće životne dobi. 
 

-vijećnik Damir Filipović- 
 
1. da Općinsko vijeće zaduži nadležnu službu Općine Novi Grad Sarajevo da pokrene proces izrade 
Lokalnog ekološkog akcionog plana u saradnji sa stručnjacima, organizacijama civilnog društva i 
zainteresovanim građanima. Također, predlažem da se obezbijedi finansijska i tehnička podrška za 
realizaciju ove inicijative kroz budžet Općine i/ili apliciranje na odgovarajuće fondove. 
Obrazloženje: 
Lokalni ekološki akcioni plan (LEAP) predstavlja ključni strateški dokument koji definiše prioritete u 
zaštiti okoliša na nivou lokalne zajednice. Cilj izrade LEAP-a je sistemsko rješavanje ekoloških 



problema, unapređenje kvalitete života građana, te usklađivanje razvojnih planova Općine sa 
principima održivog razvoja. 
Općina Novi Grad Sarajevo je jedna od najvećih i najbrže rastućih općina u Kantonu Sarajevo, s 
izraženim ekološkim izazovima, poput zagađenja zraka, neadekvatnog upravljanja otpadom, nedostatka 
zelenih površina i problema s vodnim resursima. Mnoge općine u BiH i regiji već su izradile i 
implementiraju svoje LEAP dokumente, što im omogućava efikasnije planiranje i apliciranje za 
ekološke projekte i fondove. 
Izrada LEAP-a donijela bi višestruke koristi Općini i njenim građanima, uključujući: 
✔ Precizno mapiranje ekoloških problema i prioriteta na teritoriji Općine. 
✔ Definisanje konkretnih mjera za poboljšanje stanja okoliša i održivo upravljanje prirodnim resursima. 
✔ Povećanje šansi za finansiranje projekata iz domaćih i međunarodnih fondova. 
✔ Poboljšanje kvaliteta života građana kroz čistiji zrak, zelenije površine i zdravije okruženje. 
 
 
2. da Općinsko vijeće zaduži nadležne službe da analiziraju mogućnosti i pokrenu pilot-projekat urbanih 
školskih bašti u saradnji sa osnovnim i srednjim školama na području Općine Novi Grad Sarajevo. Ovaj 
projekat bi poboljšao ekološku svijest i edukaciju djece, unaprijedio školska dvorišta i podstakao razvoj 
zdravih navika kod najmlađih. 
Obrazloženje: 
Urbane školske bašte predstavljaju inovativan način povezivanja djece sa prirodom, ekološkim 
vrijednostima i zdravim životnim navikama. Ovakvi projekti su već implementirani u brojnim 
evropskim gradovima, poput Beča, Ljubljane i Berlina, gdje su se pokazali izuzetno korisnim za 
obrazovanje, društvenu odgovornost i zaštitu okoliša. 
Predloženi program bi imao višestruke koristi: 
✔ Obrazovna korist – kroz praktičan rad djeca bi učila o poljoprivredi, ekologiji i zdravoj ishrani. 
✔ Ekološka korist – ozelenjavanje školskih dvorišta, poboljšanje mikroklime i zaštita bioraznolikosti. 
✔ Zdravstvena korist – podsticanje zdravih prehrambenih navika kod djece kroz neposredno učešće u 
uzgoju hrane. 
✔ Društvena korist – jačanje timskog rada, odgovornosti i povezanosti učenika sa školom i zajednicom. 
Prijedlog realizacije: 
1.Izbor škola i dodjela prostora – Općina u saradnji sa školama identificira pogodna mjesta u školskim 
dvorištima za urbane bašte. 
2.Uspostava pilot-projekata – Pokretanje školskih bašti u nekoliko osnovnih škola radi testiranja modela 
i kasnijeg proširenja na druge škole. 
3.Edukacija učenika i nastavnog osoblja – Organizacija radionica i obuka o urbanom vrtlarstvu i 
ekološkoj poljoprivredi. 
4.Podrška u vidu sadnog materijala i opreme – Obezbjeđivanje osnovnog materijala poput alata, sadnica 
i zemlje za pokretanje bašti. 
5.Održavanje i nadzor – Školske bašte bi bile vođene uz pomoć nastavnika, učenika i volontera, uz 
povremenu podršku stručnjaka. 
 
 
3. Polazeći od značaja obilježavanja historijskih, kulturnih i društvenih događaja koji su oblikovali 
razvoj Općine Novi Grad Sarajevo, predlažem pokretanje inicijative za izradu Kalendara bitnih datuma 
Općine Novi Grad Sarajevo. 
Cilj inicijative: 
Osnovni cilj Kalendara jeste sistematizacija i institucionalizacija obilježavanja važnih događaja, ličnosti 
i godišnjica koje su od posebnog značaja za građane naše općine. Ovaj dokument bi omogućio bolje 
planiranje manifestacija, edukativnih aktivnosti i komemorativnih događaja, te unaprijedio kolektivno 
sjećanje i identitet naše lokalne zajednice. 
Prijedlog sadržaja Kalendara: 
Kalendar bi uključivao: 
Historijski značajne datume (bitke, oslobodilački pokreti, formiranje značajnih institucija i sl.). 



Datume vezane za razvoj Općine Novi Grad Sarajevo (dan osnivanja, važni infrastrukturni projekti i 
druge prekretnice). 
Kulturne i vjerske praznike koji su značajni za građane Općine. 
Datume vezane za istaknute ličnosti iz naše općine koje su dale doprinos razvoju društva. 
Sportske i druge manifestacije koje su tradicionalne i prepoznatljive za Novi Grad. 
 
 

-vijećnica Selma Pršeš – 
 
1.Upućujem vijećničku inicijativu za izgradnju bike parka na području Općine Novi Grad Sarajevo, s 
ciljem podrške razvoju biciklizma, te poticanja zdravog načina života među građanima. 
OBRAZLOŽENJE 
Na prostoru Općine Novi Grad djeluje najuspješniji klub u brdskom biciklizmu u BiH, koji je dao 
jedinog predstavnika BiH na EYOF-u, a njegovi takmičari su državni prvaci u više disciplina. Uz stalni 
rast broja članova, klub potvrđuje potrebu za adekvatnom infrastrukturom za dalji razvoj biciklizma u 
Općini Novi Grad Sarajevo. 
Bike parkovi su standard u razvijenim evropskim zemljama, gdje skijališta ljeti postaju biciklistički 
centri. 
Općina Novi Grad ima dvije idealne lokacije za izgradnju bike parka: na Žuči ili Park šume Mojmilo 
Predlažem: 
-Razmatranje mogućnosti izgradnje bike parka na lokacijama Žuč ili Park šuma Mojmilo. 
-Uključivanje stručnjaka i predstavnika biciklističke zajednice u proces planiranja. 
-Izdvajanje sredstva za radove i omogućavanje dugoročne  održivosti projekta. 
Ova inicijativa predstavlja priliku da Općina Novi Grad postane pionir u razvoju biciklističke 
infrastrukture u BiH, pružajući građanima nove sportsko-rekreativne sadržaje i jačajući poziciju 
Sarajeva kao biciklističkog centra u regiji. 
 
2. Podnosim incijativu za asfaltiranje dva kraka u ulici Derviša Sude Vražalice od broja 39G do 39B 
(cca 150 metara), te od broja 39F do 39B (cca 150 metara). Također,upućujem incijativu za postavljanje  
jednog  stuba za uličnu rasvjetu sa rasvjetnim tijelom i postavljanje dva rasvjetna tijela na već postojeća 
dva stuba od broja 39G do broja 39B. 
Stanovnici u ovim dijelovima  ulice Derviša Sude Vražalice imaju otežano kretanje zbog makadama i 
nedostatka osvjetljenja. Svakodnevni život građana ovih dijelova ulice je otežan zbog lošeg stanja puta, 
a najviše u kišnim i zimskim periodima kada se stvaraju blato, rupe i neravnine. Nedostatak asfaltiranog 
puta i rasvjete utiče na bezbjednost svih učesnika u saobraćaju, a naročito djece, starijih osoba i osoba 
sa invaliditetom. 
 
3. Podnosim incijativu za postavljanje rukohvata na spoju ulica Omera Kovača i  Omera Kovača čikma 
od broja 5 do broja 31. 
Na navedemo dijelu ulice postoji izražen nagib koji otežava kretanje pješaka. Postavljanjem rukohvata 
značajno bi se poboljšala sigurnost i omogućilo lakše i bezbjednije kretanje svih stanovnika. 
 
4.Upućujem incijativu za zamjenu postojiećih  rasvjetnih tijela duž cijele ulice Adema Buće. Postojeća 
javna rasvjeta ne pruža adekvatnu osvjetljenost što utiče na sigurnost učesnika u saobraćaju, a najviše 
pješaka. Kako bi se osigurao kvalitetniji i sigurniji ambijent za građane, predlažem da se postojeća 
rasvjetna tijela duž cijele ulice zamjene novom LED rasvjetom, koja je dugotrajnija, energetski 
efikasnija i ekološki prihvatljivija. 
Kako se radi o cesti koja je u nadležnosti  kantona predlažem da se traži da i kanton bude sufinansijer 
u ovom projektu, te bi se na taj način rasteretio budžet Općine Novi Grad Sarajevo. 
 
 
 
 
 
 



 
-vijećnica Emina Hasanović- 

 
PITANJE 1 
Uređenje prilaza i parkovskih površina na lokalitetu Otoka Meander (KAF11 615100) 
Molim vas za detaljnije informacije o projektu KAF11 615100 – Uređenje prilaza i parkovskih površina 
na lokalitetu Otoka Meander (230.000,00 KM). Taj iznos djeluje značajan, pa me zanima koje 
konkretne aktivnosti su planirane – da li je riječ o izgradnji većeg parka, postavljanju nove infrastrukture 
poput staza, rasvjete, parkovske opreme ili hortikulturnog uređenja? Ako postoji gotov projekt ili plan, 
bilo bi korisno da javnost ima uvid. Također, da li je u prethodnim godinama već ulagano u ovaj prostor, 
koliki iznos i šta je do sada urađeno? 
 
 
PITANJE 2 
Uređenje javnih površina za kućne ljubimce (5.000,00 KM prošle godine, a sada 80.000,00 KM 
(KAN03 615100) 
Molim vas za detaljnije informacije o projektu KAN03 615100 – Uređenje javnih površina za kućne 
ljubimce (5.000,00 KM prošle godine, a sada 80.000,00 KM). Možete li pojasniti šta se konkretno 
planira – da li je riječ o proširenju postojećeg parka, izgradnji novih prostora, postavljanju dodatne 
opreme ili nečemu drugom? Također, prošle godine smo imali 5.000,00 KM – šta je konkretno urađeno 
s tim iznosom? Predlažem da se za ovaj iznos izgrade veći i funkcionalniji parkovi za pse, koji bi bili 
stvarno korišteni od strane vlasnika i njihovih ljubimaca. 
 
1. Koliko parkova za pse imamo u Općini Novi Grad? 
2. Koja je dimenzija postojećeg parka za pse? 
3. Da li vlasnici pasa aktivno koriste postojeći park? 
4. Šta podrazumijeva "Uređenje javnih površina za kućne ljubimce" prema Nacrtu budžeta za 2025. 
godinu 80.000,00 KM? 
5. Da li je investicija od 80.000 KM za park za pse opravdana, s obzirom na njegove trenutne koristi i 
potrebe? 
6. Koliko posjetitelja svakodnevno koristi ovaj park? 
 
 
PITANJE 3 
Izgradnja stajališta na željezničkoj pruzi u naselju Adema Buće, za koji je predviđeno 100.000,00 KM 
(KAA03 615100) 
Molim vas za detaljnije informacije o projektu KAA03 615100 – Izgradnja stajališta na željezničkoj 
pruzi u naselju Adema Buće, za koji je predviđeno 100.000,00 KM. Zanima me koji su konkretni radovi 
planirani u okviru ovog projekta, kao i koja su očekivanja u pogledu koristi za zajednicu. Takođe, bilo 
bi korisno znati da li je već došlo do implementacije dijela sredstava u prethodnoj godini i kakav je 
napredak u realizaciji ovog projekta. 
 
 
PITANJE 4 
Izgradnja rekreativnog sadržaja u ulici Branislava Nušića, koji je planiran s 220.000,00 KM (KAH05 
615100) 
Molim vas za detaljnije informacije o projektu KAH05 615100 – Izgradnja rekreativnog sadržaja u ulici 
Branislava Nušića, koji je planiran s 220.000,00 KM u ovoj godini. Takođe, prošle godine je budžet za 
ovaj projekat bio 500.000,00 KM, pa bih voljela da saznam da li su sredstva iskorišćena i šta je tačno 
urađeno do sada. Takođe, šta se planira u budućnosti u okviru ovog projekta, kao i razlozi za odabranu 
lokaciju. 
 
 
PITANJE 5 
Postavljanje državnih obilježja na području općine – 80.000,00 KM (KAH12 615100) 



Molim vas za detaljnije informacije o tome u šta će biti utrošena sredstva za postavljanje državnih 
obilježja na području općine, koja su planirana s iznosom od 80.000KM u 2024. i 80.000 KM u 2025.g. 
Ako je riječ o kupovini zastava, da li su te zastave već kupljene u 2024. godini. i da li su kupljene za 
sva mjesta koja su planirana biti postavljena. Ako nisu kupljene, koji su planovi za tu nabavku i 
postavljanje zastava u budućnosti? 
 
 
PITANJE 6 
Izgradnja objekta društvene infrastrukture u naselju Dobrinja - 100.000,00 KM (SBA40 821200) 
Zanima me gdje je tačno planirana izgradnja ovog objekta društvene infrastrukture i koji su to konkretni 
sadržaji (ambulanta, policijska ispostava, MZ, centar za zdravo starenje itd.) koji će biti uključeni. 
Takođe, da li postoji projekt ili plan koji bi javnost mogla vidjeti, jer je ovaj projekat vrlo potreban za 
Dobrinju. 
 
 
PITANJE 7 
Rekonstrukcija i investiciono održavanje općinskih objekata (zgrade, MZ i ostali) - 510.000,00 KM 
(SDA01 821600) za 2024. godinu i 100.000,00 KM za 2025. godinu 
1.Koji objekti su obuhvaćeni rekonstrukcijom i održavanjem u 2024. godini? 
2.Na koje specifične radove su potrošena sredstva u 2024. godini? 
3.Koliko je novca utrošeno po objektu i gdje su konkretni radovi izvršeni? 
4.Za 2025. godinu, šta je planirano sa 100.000,00 KM? Koji objekti će biti obuhvaćeni? 
5.Hoće li se nastaviti radovi započeti u 2024. godini ili se fokusira na nove projekte? 
 
 
PITANJE 8 
Nabavka projektora i prateće opreme za realizaciju projekta ljetno kino Novi Grad Sarajevo - 
150.000,00 KM (SCA61 821300) 
Da li se nabavka projektora i prateće opreme za ljetno kino Novi Grad Sarajevo planira u 2025. godini, 
kao što je to bio slučaj u 2024. godini? Ako jeste, kako su konkretno utrošena sredstva u 2024. godini? 
Molim vas da podIJelite detaljan troškovnik za prethodnu nabavku opreme, kao i sve specifikacije u 
vezi sa nabavljenim projektorom i opremom ili projektorom koji planirate nabaviti. 
Da li je u 2024. godini već kupljen novi projektor ili je postojala potreba za obnovom postojeće opreme? 
Koje su konkretne potrebe za novim projektorom i zašto je potrebna nova oprema?  
 
 
PITANJE 9 (O ULOŽENIM SREDSTVIMA U 2024.GODINI) 
Rekonstrukcija Parka Prijateljstva, za koji je ove godine izdvojeno 210.000,00 KM (KAF11 615100) 
Molim vas za detaljnije informacije o projektu KAF11 615100 – Rekonstrukcija Parka Prijateljstva, za 
koji je ove godine izdvojeno 210.000,00 KM. Zanima me kako su konkretno raspoređena sredstva i koji 
su sve radovi obuhvaćeni tim iznosom. Da li postoji detaljan plan ili specifikacija troškova vezanih za 
ove intervencije, te koji su naredni koraci u daljoj revitalizaciji parka? 
 
Pilot projekat unapređenja energetske efikasnosti zgrada kolektivnog stanovanja i javnih objekata  
100.000 (KAZ31 615100) 
Molim vas za detaljne informacije o programu KAZ31 615100 – Pilot projekat unapređenja energetske 
efikasnosti zgrada kolektivnog stanovanja i javnih objekata. Zanimaju me konkretna ulaganja od prošle 
godine u iznosu od 100.000,00 KM, kao i postignuti napredak u okviru ovog programa. Takođe, želim 
znati zašto ove godine nisu predviđena sredstva za nastavak programa. Da li su planirani novi projekti 
ili inicijative vezane za poboljšanje energetske efikasnosti u narednim godinama? 
 
Sredstva za uređenje prostora ispod kružnog toka u MZ "Alipašin most I" 350.000 KM (KAH11 
615100) 
Molim vas za detaljnije informacije o projektu KAH11 615100 – Sredstva za uređenje prostora ispod 
kružnog toka u MZ 'Alipašin most I', koji je za budzet 2024. bio planiran s iznosom od 350.000,00 KM. 



Molim vas za detljanije informacije o utrošenim sredstvima.  utrošena ova sredstva, šta je planirano za 
ovaj prostor, kao i da li postoje konkretni planovi za njegovu funkcionalnost ili namjenu? Takođe, ako 
su sredstva već iskorištena, molim vas da podelite informacije o tome šta je urađeno do sada. 
 
Rekonstrukcija ratne česme u ulici Kodžina i Hair česme Ramiza Salčina – 80.000 KM (KAE01 0820) 
Obzirom na to da su sredstva od 40.000,00 KM već utrošena za rekonstrukciju ratne česme u ulici 
Kodžina i Hair česme Ramiza Salčina (KAE01 0820), molim vas da dostavite detaljan troškovnik sa 
informacijama o tome na šta su tačno utrošena sredstva, uključujući cijene materijala, radove, kao i sve 
druge povezane troškove. 
 
 
PITANJE/SUGESTIJA 10 
1. Preciziranje inormacija u Nacrtu Budžeta/Korekcija podataka u nacrtu budžeta. 
Molim da se dostave tačni brojevi ulica (od kojeg do kojeg broja) za sva četiri ispod navedena primjera, 
jer bez tih informacija nemamo preglednost niti dovoljno podataka o područjima na kojima su planirani 
radovi. 
•Rekonstrukcija i sanacija saobraćajnice u ul. Ramiza Salčina – 80.000 KM za 2024; 80.000 KM za 
2025 (KAA01 0451) 
•Rekonstrukcija ulice Ramiza Salčina, Adija Mulabegovića, Olimpijska – 300.000 KM za 2026 
(KAA01 0451) 
•Izgradnja separatne kanalizacione mreže u dijelu ulice Ramiza Salčina – 150.000 KM za 2024/25/26 
(KAB95 0630) 
•Rekonstrukcija i sanacija saobraćajnice u ul. Ramiza Salčina – 80.000 KM za 2024; 80.000 KM za 
2025 (615100 033) 
Molim dodatno obrazloženje za sljedeće: 
1.Neslaganje informacija u tabelama: 
Zašto je pod šifrom KAA01 0451 u tabeli za kapitalne izdatke za 2024. godinu navedeno 80.000 KM, 
a za 2025. i 2026. godinu 0 KM? 
Istovremeno, u tabeli pod naslovom Program izgradnje i investiciono-tehničkog održavanja komunalne 
infrastrukture navedeno je 80.000 KM za 2024. i 80.000 KM za 2025? 
2.Dvije tačke za istu ulicu: 
Zašto postoje dvije stavke za rekonstrukciju ulice Ramiza Salčina? 
3.Kapitalni izdaci: 
Za rekonstrukciju ulica Ramiza Salčina, Adija Mulabegovića i Olimpijska (KAA01 0451) planirano je 
300.000 KM za 2026. godinu. Šta sve spada u ovih 300.000 KM i koje su konkretne aktivnosti 
predviđene? 
 
 
VIJEĆNIČKE INCIJATIVE: 
 
INICIJATIVA 1 : HORTIKULTURALNO UREĐENJE ŠETALIŠTA UZ RIJEKU DOBRINJU 
Podnosim inicijativu s ciljem hortikulturalnog uređenja šetališta uz rijeku Dobrinju. Predlažem 
popunjavanje šetališta drvećem na mjestima gdje je to moguće, na potezu od Transverzale do kraja 
šetališta na Dobrinji C. Riječ je o omiljenom šetalištu Dobrinjaca kojem nedostaje adekvatnog zelenila, 
naročito u ljetnim danima kada je kretanje na šetnicama bez hladovine neugodno i otežano. 
Realizacijom ove inicijative dobili bismo vizualno ljepšu i zdraviju sredinu, a šetalište bi bilo više 
korišteno u ljetnim danima kada su temperature izuzetno visoke. Također, predlažem da se biraju zasadi 
koji ne stvaraju biološki otpad, te da se zasade nekoliko vrsta drveća kako bi se izbjegla monotonost 
prostora i kako bi se dobili akcenti na šetnici koji bi pridonijeli karakteru šetališta. 
 
 
INICIJATIVA 2 : POSTAVLJANJE SFERNIH OGLEDALA U ULICI RAMIZA ŠALCINA (21,356) 
Podnosim inicijativu za postavljanje sfernih ogledala na svim krakovima koji izlaze na ulicu Ramiza 
Šalcina (od [navedite početak i kraj ulice]). Ova inicijativa je već nekoliko godina na listi prioriteta, 
međutim, nikada nije u potpunosti realizovana, a radi se o pitanju sigurnosti građana, posebno djece. 



Ulice koje izlaze na ovu prometnu ulicu često su nepregledne zbog parkiranih vozila, ograda i uskih 
izlaza. Izlazak na ulicu Ramiza Šalcina nije dovoljno vidljiv, što stvara dodatnu opasnost, obzirom da 
se ulica spaja na A Transverzalu. Trotoari u ovom području su uski, čak do 40-50 cm, što dodatno 
ugrožava sigurnost pješaka. 
Posebno zabrinjava činjenica da se ovom ulicom svakodnevno kreću djeca koja idu u školu „Aleksa 
Šantić“, a povećan saobraćaj dodatno povećava rizik od nesreća. S obzirom na ove okolnosti, smatram 
da je postavljanje sfernih ogledala na ključnim tačkama izlaza iz sporednih ulica od izuzetne važnosti 
za poboljšanje preglednosti i sigurnosti. 
Molim da se ova inicijativa hitno realizuje kako bi se smanjio rizik i poboljšali uvjeti za sigurnost svih 
učesnika u saobraćaju, naročito djece. 
 
 
INICIJATIVA 3 : POSTAVLJANJE PJEŠAČKOG PRELAZA I IZGRADNJA TROTOARA U ULICI 
KURTA SHORKA (KOD AERODROMA) 
Podnosim inicijativu za postavljanje pješačkog prelaza i izgradnju trotoara uz ulicu Korta Shorka. 
Trenutna situacija na ovom prometnom području ne postoji nijedan pješački prelaz niti trotoar. Ovaj 
problem posebno pogađa turiste. 
Obzirom na visoki intenzitet saobraćaja na ovom potezu, te činjenicom da je to turistima prvi kontakt 
sa gradom Sarajevom predlažem postavljanje pješačkog prelaza s odgovarajućom signalizacijom, tj 
semafora sa prilagodljivim ciklusom. 
Uz postavljanje pješačkog prelaza, potrebno je i izgraditi trotoare uz cijeli potez ove ulice, jer trenutno 
pješaci nemaju siguran prostor za kretanje. Ova inicijativa bi doprinijela značajnom poboljšanju 
sigurnosti pješaka i turizma, omogućavajući lakši i sigurniji pristup aerodromu. Očekujem brzu reakciju 
i podršku za realizaciju ove inicijative. 
 
 
INCIJATIVA 4 :  POTREBA ZA PROMJENOM RASVJETNIIH TIJELA U PARKU KOD ULICE 
GRADA KALGARIJA I STREET WORKOUT PARKU NA DOBRINJI 
 
Želim skrenuti pažnju na pitanje prekomjerne svjetlosti na sportskim i rekreativnim površinama u 
našem naselju. igralište u ulici Grada Kalgarija i street workout parku na Dobrinji. Reflektori koji 
trenutno osvjetljavaju ova područja proizvode izuzetno jaku i agresivnu svjetlost, koja ne samo da stvara 
neugodne uvjete za same korisnike prostora, već uzrokuje i ozbiljno svjetlosno zagađenje. 
Svjetlosno zagađenje, odnosno pojava koja nastaje kada intenzivna svjetlost dospijeva u područja gdje 
nije potrebna, ima ozbiljan utjecaj na ljudsko zdravlje i okoliš. Prekomjerno izlaganje jakom svjetlu, 
naročito hladnoj svjetlosti koja dolazi od reflektora, negativno djeluje na ljudske oči, narušava naš 
biološki ritam i može uzrokovati druge zdravstvene probleme. Takođe, jak svjetlosni izvor stvara 
nesklad u urbanoj sredini, narušavajući skladno korištenje javnih prostora. Ova vrsta osvjetljenja stvara 
estetski disonantnu sliku naselja zaostalog naselja, koja nije usklađena s modernim urbanističkim 
standardima. 
U skladu s navedenim, smatram da je vrijeme da se pronađe trajno rješenje za ovo pitanje. Reflektori 
bi trebali biti zamijenjeni s klasničnim, manje intenzivnim rasvjetnim tijelima koja neće stvarati 
svjetlosno zagađenje, niti negativno utjecati na kvalitetu života građana. Takođe, važno je pridržavati 
se zakonskih smjernica koje reguliraju dozvoljenu količinu svjetlosti na javnim površinama, kako bi se 
osigurao balans između sigurnosti i zaštite okoliša. 
Razumijem da su reflektori postavljeni kao privremeno rješenje, ali smatram da je vrijeme da se 
poduzmu trajne mjere i implementira moderan sistem rasvjete . 
 
 
 

 

 



 

INICIJATIVA 5: 

Podnosim inicijativu za jasno označavanje autobuskih stanica, obzirom da njihova trenutna 
neoznačenost stvara zabunu među putnicima. Autobuske stanice su ponekad ispred, a ponekad iza 
tramvajskih stanica, što otežava snalaženje, naročito turistima i građanima koji nisu redovni korisnici 
javnog prevoza. 

Također, mnogi korisnici javnog prevoza su starije životne dobi, a zbog nejasnih lokacija stanica često 
moraju žuriti kako bi stigli ući u autobus, što može negativno uticati na njihovo zdravlje. Nerijetko se 
dešava da putnici uopće ne uspiju stići na autobus, što dodatno otežava njihovu mobilnost. 

Predlažem da se autobuske stanice jasno označe, bilo iscrtavanjem jednostavnih oznaka na tlu ili 
postavljanjem odgovarajućih znakova, kako bi putnici mogli prepoznati gdje trebaju čekati autobus. 
Ovim jednostavnim rješenjem poboljšala bi se sigurnost i efikasnost javnog prevoza, te olakšalo 
kretanje svim korisnicima. 

Zahvaljujem na razmatranju ove inicijative i nadam se njenoj što skorijoj realizaciji. 

 
-vijećnica Nejra Džanko Zukobašić - 

 
Podnosim inicijativu za postavljanje električne rampe s kartičnim pristupom na ulazu u školsko dvorište 
JU Osnovne škole: "Avdo Smailović".  
 
Cilj ove inicijative je povećanje sigurnosti učenika, sprečavanje neovlaštenog ulaska vozila i 
osiguravanje da školsko dvorište služi svojoj primarnoj namjeni – sigurnom prostoru za djecu, a ne kao 
parking ili saobraćajnica. 
Obrazloženje 
Trenutno, školsko dvorište  JU OŠ AVDO SMAILOVIĆ Sarajevo nije adekvatno zaštićeno, što 
omogućava slobodan ulazak vozila, često bez ikakve kontrole. Svakodnevno svjedočimo nepropisnom 
parkiranju, prolasku automobila kroz dvorište i ugrožavanju sigurnosti djece. Posebno zabrinjava 
činjenica da se u nekim situacijama vozači bahato ponašaju, ignorišući da se nalaze na prostoru koji 
prvenstveno pripada učenicima. 
Prema Zakonu o odgoju i obrazovanju u osnovnoj i srednjoj školi Kantona Sarajevo, škole su dužne 
osigurati bezbjedno okruženje za učenike. Takođe, Zakonom o sigurnosti saobraćaja na putevima BiH 
propisano je da dvorišta obrazovnih ustanova ne smiju biti korištena kao javne saobraćajnice. Ali, u 
praksi, zbog nedostatka fizičkih prepreka, ova pravila se ne poštuju. 
Implementacija električne rampe riješila bi ovaj problem na sljedeći način: 
- Omogućila bi ulazak samo ovlaštenim osobama (zaposlenicima, roditeljima djece s invaliditetom, 
službenim vozilima), 
 
- Spriječila bi neovlašteno parkiranje i prolaz automobila, 
 
- Povećala bi sigurnost djece, koja bi konačno mogla koristiti školsko dvorište bez straha od saobraćaja, 
 
- Podstakla bi svijest o poštovanju školskog prostora i njegove namjene. 
 
Ovakav sistem već funkcioniše u školama u drugim općinama Kantona Sarajevo, kao i u našoj, gdje su 
električne rampe pokazale odlične rezultate u regulaciji pristupa školskom dvorištu. Ovo nije luksuz, 
već neophodna mjera zaštite učenika. 
Dodatna napomena: Inicijativu sam podnosila i problem aktualizirala u prethodnim mandatima već 
nekoliko puta.  
 



-vijećnica Emina Juzbašić - 
 
1. Podnosim inicijativu za uređenje sportskog igrališta na Dobrinji 5 (Stari park) na adresi Trg grada 
Prata. Trenutna podloga  je betonska koja je oštećena. Ograđen je željeznom ispucalom mrežom koja 
nedostaje na nekim mjestima. Mnogo djece koristi ovo igralište jer se često igraju dječiji turniri u 
fudbalu. Obzirom da se u okolini igrališta nalazi veliki broj stambenih jedinica, treba razmotriti da se 
napravi jos jedno manje dodatno sportsko igralište. 
 
2. Podnosim inicijativu za zamjenu kanalizacionih i vodovnodnih azbestnih cijevi u naselju Mahala 
(Hajrudina Šabanije-Dobrinja). Prije 10-tak godina promijenjene su cijevi u pola naselja, a ostalo je još 
pola i da se priključe na glavne cijevi. Trenutno imaju septičke jame koje nekada začepe. 
 
3. Na  osnovu prethodne inicijative br. 2.  također iniciram da se uradi projektna dokumentacija za 
kanalizacionu i vodovodnu mrežu u ulici Hajrudina Šabanije.  
 
4.  Podnosim inicijativu da se Amfiteatar-ljetno kino koje se nalazi između ulica Akifa Šeremeta i 
Andreja Andrejevića (Dobrinja) preuredi i dati mu neku drugu namjenu (garažu ili otvoreni park sa 
fitnes spravama). Trenutno ničemu ne služi te se skupljaju narkomani i alkoholičari 
 
 

-vijećnik Vernes Ćosić- 
  
1. IZGRADNJA AUTOBUSKOG STAJALIŠTA NA DOBRINJI 2 
 
Obrazloženje prijedloga inicijative: Od uspostavljanja autobuske linije Dobrinja-Vijećnica on je stajao 
na ovoj lokaciji. U zadnjih par mjeseci nije tako što velikom broju građana otežava život pogotova 
građana starije dobi. Zbog svega ovoga obraćam se ministarstvu saobraćaja Kantona Sarajevo da 
sagleda mogućnost izgradnje autobuskog stajališta. 
 
2. POVEĆANJE SIGURNOSTI UČENIKA OŠ“AVDO SMAJLOVIĆ“ 
 
Obrazloženje prijedloga inicijative: Postavljanjem ležećeg policajaca povećala bi se i riješio problem 
saobračajne sigurnosti polaznika pomenute škole. 
 
3. POVEĆANJE SIGURNOSTI PJEŠAKA NA RASKRSNICI U ULAZU NA TRG ZLATNIH 
LJILJANA SA JEDNE STRANE I KUNOVSKE SA DRUGE 
 
Obrazloženje prijedloga inicijative: U Bulevaru Mimara Sinana je velika frekvenicija 
saobraćaja.Nedavno su postavljeni ležeći policajci uz postojeće semafore.Ova raskrsnici se nalazi 
između dvije trolejbujske stanice i dvije garaže.Iako postoje znakovi za pješački prelaz veliki broj 
vozača ga ne poštuje.Nedavno se desio lančani sudar jer je jedan vozač poštovao znak,a sljedeće auto 
se zabio u njega.Postavljanjem ležećeg policajaca ili semafora dugoročno bi riješio ovaj dugogodišnji 
problem građana sa ovog dijela Dobrinje. 
 
 

-vijećnik Mirza Memišević - 
 

1. Izdvajanje sredstava za rentu sale "Aleksa Šantić" 

Pokrećem inicijativu da se iz budžeta Općine izdvoje sredstva za rentu sale OŠ "Aleksa Šantić", kako 
bi se omogućio nastavak procedure za izgradnju sale. 

 



2. Postavljanje zaštitne ograde uz šetnicu pokraj rijeke Dobrinje 

Pokrećem vijećničku inicijativu da se nastavi postavljanje metalne/panel ograde uz šetnicu pored 
rijeke Dobrinje. Trenutno ograda postoji od mosta kod Dobrinjske gimnazije do mosta u sklopu Parka 
prijateljstva. Predlažem da se radovi što prije nastave od mosta Parka prijateljstva do mosta u blizini 
bazena. Ova dionica šetnice je frekventna, posebno se tom dionicom kreću djeca na putu do Osnovne 
škole "Ćamil Sijarić". Kako je samo korito rijeke na ovom dijelu strmo i bez zaštitnog rastinja, postoji 
opravdana bojazan roditelja da bi djeca mogla pasti u rijeku. Molim da se postavljanje ograde 
realizuje u najkraćem mogućem roku. 

3.Asfaltiranje trotoara u Geteovoj ulici 
Pokrećem inicijativu da se izvrši asfaltiranje trotoara u Geteovoj ulici, kako bi se poboljšala pješačka 
infrastruktura i osigurao sigurniji prolaz za građane. 

 

4. Pitanje o porijeklu šljunka za tramvajsku prugu 

Postavljam pitanje nadležnim organima da li je šljunak korišten za obnovu tramvajske pruge 
nabavljen iz spornog jablaničkog kamenoloma koji se nedavno obrušio. Ukoliko nije, molim vas da se 
javno demantuju sve špekulacije koje o ovoj temi kruže među građanima. 

 

5.Parking kod džamije u Alipašinom Polju C faza 

Predlažem da se obezbijedi adekvatno rješenje za parking prostor kod Bosanske džamije u C fazi 
Alipašinog Polja, kako bi se olakšao pristup vjernicima i spriječio saobraćajni haos u okolini. 

 

6.Hitno rješavanje kružnog toka u Boljakovu 

Iniciram da Općinsko vijeće Novi grad Sarajevo zatraži od nadležnih organa hitno i ubrzano 
završavanje radova na kružnom toku u Boljakovu, kako bi se osigurao sigurniji ulaz i izlaz djece iz 
škole i drugih učesnika u saobraćaju. 

7. Korekcija reda vožnje autobusa na relacijama Otoka – Buča Potok i Otoka – Boljakov Potok 

Predlažem da Općinsko vijeće zatraži od GRAS-a i Centrotransa da autobusi na relacijama Otoka – 
Buča Potok i Otoka – Boljakov Potok saobraćaju svakih 15 minuta, umjesto trenutnog rasporeda gdje 
autobusi idu jedan iza drugog u razmaku od pola sata do sat vremena. 

 

8. Poboljšanje rada u područnim domovima zdravlja 

Pokrećem inicijativu da Općinsko vijeće zahtijeva bolji i kvalitetniji rad u područnim domovima 
zdravlja, s naglaskom na starije osobe. Tražimo da svaka ambulanta ima svog doktora koji će biti 
dostupan tokom cijelog radnog dana, kako pacijenti ne bi morali čekati kada određeni doktor radi. 



9.Postavljanje rasvjete u Tjepovačkom putu 

Iniciram postavljanje javne rasvjete u Tjepovačkom putu, s ciljem povećanja sigurnosti i kvalitete 
života u ovom dijelu Općine. 

  
-vijećnica Aida Ožegović- 

 
1.Inicijativa  za   uvrštavanje u budžet za 2025. rekonstrukciju ograde na OŠ "Mehmedalija Mak Dizdar"  
 Obrazloženje:   
OŠ “Mehmedalija Mak Dozdar” postoji vec 51 godinu, a u tom periodu nisu realizovana ulaganja u 
vanjsko uređenje školskog prostora. 
Škola je izradila Glavni projekat vanjskog uređenja, kojeg čine 4 lota: školsko igrališe sa zaštitnom 
ogradom, ograda okolo cinelog školskog dvorišta, ulazna partija škole i školski parking. U 
rekonstrukciju školskog igrališta ulaganje i finansiranje će realizovati Ministarstvo za odgoj i 
obrazovanje,  škola je vec poduzela pripremne radnje shodno tome, te je pribavljena Urbanistička 
saglasnost, koja se odnosi i na cjelokupnu ogradu oko   dvorišta. Kako je ograda dotrajala, oštećena i 
na mnogim dijelovima opasna za učenike i prolaznike, nužna je njena zamjena. Sami stanari su se cak 
obraćali PU Novi Grad, gdje su prijavljivali opasnost, mada škola kontinuirano uklanja opasne dijelove 
ograde i kompletnog prostora. 
Iznos investicionig ulaganja u zamjenu ograde bi bio oko 50.000 KM. S obzirom da Općina također 
vodi računa o sto vecoj sigurnosti djece i učenika novogradskih škola, smatram da bi ova inicijativa 
mogla biti okaraktersisana kao prioriteno ulaganje, koje treba biti dodato u budžet za 2025.godinu. 
 
2. Inicijativa  za  kupovinu i postavljanje reciklomatta u Centru Safet Zajko 
Obrazloženje: Obraćam Vam se sa Inicijativom za  kupovinu reciklomata u Centru Safet Zajko obzirom 
da ogroman broj posjetilaca sa djecom koristi navedeni centar i da se korištenje reciklomata pokazalo 
korisnim za razvoj ekološke svijesti i kod djece a i odraslih smatram da bi postavljanje reciklomata bilo 
veoma uspješno na tom području. 
 
3. Inicijativa  za zamjenu krova, podkrova i sistema oluka na zgradi radi zaštite života i zdravlja 
stanovnika ulice Gandijeva od broja 1 do broja 4 
 OBRAZLOŽENJE: 
Stanari ulice Gandijeva od br 1-4 su mi se obratili sa navedenom inicijativom za zamjenu krova i 
potkova kao i oluka  
1. Oštećenje krova, podkrova i sistema oluka – postojeća krovna konstrukcija je u vrlo lošem stanju, što 
dovodi do prodora vode u stanove i zajedničke prostorije. Podkrov je u 
raspadajućem stanju, a zbog lošeg sistema oluka dolazi do natapanja fasade vodom, što 
prouzrokuje nakupljanje vlage u stanovima i ugrožavanja zdravlja stanara. 
2. Opasnost po bezbjednost – zbog lošeg stanja krova može doći do urušavanja pojedinih 
dijelova što bi stanare moglo životno ugroziti te dovesti do veće materijalne štete, 
3. Povećani troškovi održavanja - uslijed navedenog stanja, potrebne su česte nužne popravke što 
iziskuje dodatne troškove, a navedeno, dugoročno nije isplativo (adekvatna popravka nije moguća jer 
crijep koji je na krovu, više se ne proizvodi što govori o starosti crijepa) 
4. Povećanje energetske efikasnosti – zamjenom krova bi bila omogućena bolja energetska 
efikasnost naročito u stanovima na višim spratovima; 
Stanari navedene ulice već duži niz godina imaju problem sa prokišnjavanjem te je situacija postala 
alarmantna zbog prodora vode u stanove i na niže spratove. Zdravlje stanara postaje ugroženo radi 
pojave vlage, dok sa druge strane, smanjena je i sigurnost jer kontinuiranim prodorom vode može doći 
do većih oštećenja stambenih jedinica. U pojedinim ulazima voda je čak prodrla u haustorske prostorije. 
Istovremeno, sistem odvoda vode sa krova putem oluka ne funkcioniše po pravilima radi lošeg stanja i 
starosti istih, te je zgrada došla u takvo stanje da se fasada kontinuirano natapa vodom. Sve to može 
prouzrokovati ogromnu štetu i dovesti do situacije da se fasada obruši. 



Uslijed lošeg stanja samog pod krova i činjenice da se dijelovi istog raspadaju, omogućeno je pticama 
da ulaze ispod krova i prave gnijezda. Ovo dodatno povećava zdravstveni rizik stanara, naročito tokom 
ljetnih mjeseci gdje je smrad nesnošljiv te stanari gornjih spratova nisu u mogućnosti da otvore prozor 
radi smrada i potencijalne opasnosti od zaraznih bolesti. 
Napominjemo još nekoliko važnih činjenica: 
- Starost krova je cca 30 godina; 
- Krovnu konstrukciju čini crijep koji apsolutno više nije u proizvodnji te ne postoji bilo koja mogućnost 
sanacije 
- U navedenoj zgradi mnogo porodica ima malu djecu čime je zdravlje ugroženo pojavom vlage u 
stanove; 
- Sistem Javnog poziva, odnosno iznos sufinanciranja za nužne popravke nije dovoljan, obzirom da 
prema procjeni Upravitelja „OKI“, potrebna je kompletna zamjena krovne konstrukcije; 
Situacija je zaista alarmantna, zdravlje stanara kao i sigurnost zgrade su ugroženi. 
Svu navedenu dokumentaciju sa potpisima i predračunom stanari su dostavili u nadležne službe općine. 
 
 

-vijećnica Hana Keč - 
 
1. Pokrećem inicijativu da se prilikom izvođenja radova na sanacijama šetnica vodi računa da se ne 
stvaraju arhitektonske barijere posebno na mjestima gdje je to obavezno izbjeći. 
 
O B R A Z L O Ž E NJ E 
Prilikom izvođenja radova na sanacijama šetnica na području naše opštine izvođači radova treba da 
vode računa i da se ne stvaraju dodatne arhitektonske barijere, i time stavraju dodatne prepreke za 
kretanje građana. Jedan od primjera je sanacija šetnice na Otoci Meander gdje je postavljen ivičnjak na 
prilazu pješačkom mostu (slika u prilogu).  
 
 
2.Pokrećem inicijativu da se izvrši popravka ulične rasvijete u ulici Emila Zole. 
O B R A Z L O Ž E NJ E 
Ulična rasvijeta u ulici Emila Zole već neko vrijeme ne radi i potrebno je izvršiti neophodne popravke 
ili zamjene te osigurati funkcionalnu uličnu rasvijetu stanarima pomenute ulice.č 
 
3. Upućujem pitanje kada je planirana sanacija pločnika na Trgu Nezavisnosti na Alipašinom Polju u C 
fazi?  
 
O B R A Z L O Ž E NJ E 
 
Općina Novi Grad Sarajevo je za realizaciju projekta rješevanja saobraćaja u mirovanju i pješačkih zona 
u naseljima Alipašino Polje A, B i C faza u iznocu 620.000 KM. Postavljeni potapajući stub na 
Alipašinom Polju u C fazi koji se nalazi na ulazu u trg kod raskrsnice ulica Geteova i Bosanska (mali 
brojevi) duže vrijeme nije bio u funkciji. Ovaj kvar je prouzrokavao da autobobili čak i više nego prije 
zatvaranja trga za saobraćaj ulaze u trg koji se u posljepodnevnim satima i vikendom pretvara u parkig. 
Također, kvar je izazvao dodatno oštećenje ionako ostećenih ploča na trgu. 
 

-vijećnica Edita Šandal - 
 
1. Podnosim inicijstivu za izgradnju projektne dokumentacije i fontane na Alipašinom polju C faza. Na 
izgradnju ove fontane građani insistiraju već duži vremenski period te se nadam da će inicijativa biti 
realizovana u što skorijem vremenskom periodu. 
 
2. Podnosim inicijativu da se u sklopu budžetske stavke za izgradnju javne rasvjete u program uvrsti 
izgradnja javne rasvjete u ulici Bačići od kružnog toka pa do Bačići 38A. Na ovom dijelu naše općine 
ne postoji javna rasvjeta te smatram da je inicijativa zaista opravdana obzirom da se u noćnim satima 
na ovoj lokaciji skupljaju određena lica zbog čega se građani ne osjećaju sigurno. 



3. Podnosim vijećničku inicijativu za izgradnju led rasvjete na Otoci u ulici Žrtava fašizma i Brčanska. 
Postojeća rasvjeta je loša a vidljivost je slaba. 
 
4. Podnosim vijećničku inicijativu prema Ministarstvu saobraćaja KS za postavljanje natkrivenih 
autobuskih stajališta u ulici Safeta Zajke od Buća Potoka do Zabrđa.  
Na većini autobuskih stajališta na ovom dijelu ne postoji natkriveno autobusko stajalište niti klupe za 
sjedenje. Građani su na autobuskim stajalištima pravili improvizovane klupe što urušava sliku o 
glavnom gradu BiH, pogotovo ukoliko uzmemo u obzir da se ta stajališta nalaze u neposrednoj blizini 
autoputa. 
 

-vijećnica Elma Lindov- 
 
1.Inicijativa za predviđanje finansijskih sredstava za isplatu pomoći radnicima u Budžetu Općine Novi 
Grad Sarajevo za 2025. godinu. 
 
Poštovani, 
Na 171. sjednici Vlade Federacije BiH, održanoj 04.02.2025. godine, donesena je Uredba o isplati 
pomoći radnicima od strane poslodavca, koja je također objavljena u Službenim novinama FBiH, br. 
8/25.  
Donošenjem ove Uredbe pruža se mogućnost poslodavcima da isplate pomoć radnicima, uz uvjet da se 
sredstva isplate do krajnjeg roka, koji je 31.07.2025. godine. 
S obzirom na trenutnu ekonomsku situaciju i povećane životne troškove, smatram da je od velikog 
značaja da se radnicima u Općini Novi Grad Sarajevo pruži podrška u obliku ove pomoći. Stoga 
pokrećem inicijativu da se u Budžetu Općine Novi Grad Sarajevo za 2025. godinu predvide finansijska 
sredstva za isplatu najmanje jedne pomoći radnicima u iznosu od 450 KM, kako bi se osigurala podrška 
radnoj snazi u našoj lokalnoj zajednici i smanjile negativne ekonomske posljedice s kojima se 
suočavaju. 
 
2. Inicijativa za ugradnju video nadzora na svim sportskim i dječijim igralištima na području Općine 
Novi Grad Sarajevo 
Poštovani, 
Ovim putem podnosim vijećničku inicijativu s ciljem zaštite i očuvanja naših sportskih i dječjih 
igrališta, koja su, nažalost, često izložena oštećenjima i vandalizmu. Inicijativa se odnosi na ugradnju 
video nadzora na svim igralištima u Općini Novi Grad Sarajevo, s posebnim naglaskom na one koji se 
nalaze u zavučenim, manje vidljivim područjima, gdje je sigurnost posebno ugrožena. 
Djeca često koriste ova igrališta za razonodu i tjelesnu aktivnost, ali nažalost svjedoci smo učestalih 
slučajeva vandalizma i uništavanja opreme na istim. Ova oštećenja ne samo da ugrožavaju sigurnost 
djece i građana, već izazivaju i značajne materijalne gubitke. Posebno zabrinjavajući su slučajevi u 
naselju Alipašino Polje, gdje je došlo do učestalih oštećenja, čak i na novim, nedavno izgrađenim 
igralištima. 
S obzirom na sve navedeno, predlažem da se u Budžetu za 2025. godinu predvide sredstva za instalaciju 
video nadzora na svim sportskim i dječijim igralištima, posebno na onima u naselju Alipašino Polje, ali 
i na ostalim lokacijama koje su izložene sličnim problemima. Instalacija video nadzora omogućit će 
brzu identifikaciju i prevenciju eventualnih šteta te doprinijeti većoj sigurnosti i očuvanju ovih važnih 
prostora za našu djecu i građane. 
 
3. Pitanje o razlici u finansijskim iznosima predviđenim za rekonstrukciju i izgradnju sportskih i dječjih 
igrališta u Nacrtu Budžeta za 2025. godinu. 
Poštovani, 
Obraćam se sa sljedećim pitanjem vezanim za Nacrt Budžeta za 2025. godinu, a u vezi sa iznosima 
predviđenim za rekonstrukciju i izgradnju sportskih i dječjih igrališta na području naše Općine. 
Naime, u Nacrtu Budžeta za 2025. godinu za rekonstrukciju i izgradnju sportskih igrališta predviđeno 
je 500.000 KM, dok je u Budžetu za 2024. godinu za ovu stavku bilo predviđeno 910.000 KM. Slično, 
za rekonstrukciju i izgradnju dječjih igrališta, u Nacrtu Budžeta za 2025. godinu predviđeno je 465.000 
KM, dok je u Budžetu za 2024. godinu iznos bio 890.000 KM. 



 
S obzirom na značaj ovih ulaganja za poboljšanje infrastrukture i sigurnosti, kao i za kvalitet života 
naše djece i građana, molim Vas da obrazložite razloge zbog kojih su predloženi iznosi značajno manji 
u odnosu na prošlu godinu. 

